
Giriş

Azərbaycanda LGBTİQ+ vətəndaşlar, xüsusən də trans qadınlar, uzun illərdir nifrət
və ayrı-seçkiliklə üzləşirlər. Onların həyatı daim təhlükə altında və zorakılıq riski ilə
üz-üzədir. Məsələn, 2017-ci ilin sentyabrında Bakıda trans və gey vətəndaşlara qarşı
genişmiqyaslı polis reydi aparılmış və çox sayda şəxs kütləvi şəkildə həbs edilmişdi.
Bu hadisə həm hökumət, həm də media səviyyəsində nifrət nitqi və dezinformasiya
dalğası ilə müşayiət olunurdu. “ILGA-Europe” təşkilatı tərəfindən yayımlanan “Göy
qurşağı” xəritəsinə əsasən, Azərbaycan illərdir ki, LGBTİQ+ hüquqları üçün ən
təhlükəli ölkələrdən biri hesab edilir və Avropa ölkələri arasında ardıcıl olaraq
sonuncu yeri tutur.

Ölkədə LGBTİQ+ məsələləri, xüsusilə də zorakılıq aktları ilə bağlı məlumat bazasının
çatışmazlığı mövcud problemlərin miqyasını anlamaqda ciddi əngəl yaradır.
Baxmayaraq ki, LGBTİQ+ hüquqları üzrə təşkilatlar və ya kuir-inklüziv media
vasitəsilə bəzi aktual məsələlər ictimailəşdirilir, zorakılıq halları və qətl hadisələri
haqqında məlumatlar çox vaxt natamam olur. Bu, medianın LGBTİQ+ vətəndaşlara
qarşı törədilmiş zorakılıq və cinayətləri doğru şəkildə işıqlandırmaması, bir çox
hallarda zərərçəkənlərin gender kimliyinin qəbul edilməməsi, LGBTİQ+ üçün inklüziv
qaynar xətt xidmətinin olmaması kimi səbəblərdən qaynaqlana bilər.

Zorakılıq aktlarını sənədləşdirmək və qətllərin xarakteristikasını anlamaq üçün son
10 ildə LGBTİQ+ vətəndaşlara qarşı törədilmiş qətllərlə bağlı ictimailəşmiş
məlumatları bir yerə toplamaq qərarı verdik. 2013-2023-cü illər ərzində LGBTİQ+
kimliyinə görə fiziki hücumlara məruz qalaraq qətlə yetirilmiş şəxslərlə bağlı mediada
dərc olunmuş məlumatları təhlil etdik.

Monitorinqimiz göstərir ki, bu halların əksəriyyəti tam araşdırılmamış qalır və media
tez-tez sadəcə “araşdırma davam edir” ifadəsi ilə kifayətlənir. Mətbuatda bu
xəbərlərin təqdimatında əsasən rəsmi — polis mənbələrinə istinadən yazıldığını
müşahidə edirik. Mediada əksər hallarda şəxslərin gender mənsubiyyəti səhv qeyd
olunur, ölü adlar (deadnaming) istifadə edilir, neqativ stereotiplərə yer verilir və
xüsusilə trans qadınlarla əlaqədar xəbərlərdə transfobiya tirajlanır.

Media monitorinqimizə görə, 2013-2023-cü illər arasında ən azı 14 LGBTİQ+
vətəndaş silah və ya kəskin alətlərlə fiziki hücuma məruz qalıb və 12 nəfər öldürülüb.
“Ən azı” deməyimizin səbəbi odur ki, kuirlərə qarşı törədilən bir çox zorakılıq halları
sənədləşdirilmir. Paytaxtdan kənarda LGBTİQ+ vətəndaşlara fokuslanan yerli

platforma və ya təşkilatlar fəaliyyət göstərmədiyi üçün ölkə üzrə real mənzərəni tam
başa düşmək mümkün deyil.

Təhlil etdiyimiz media materiallarına əsasən aydın olur ki, törədilmiş qətllərin çoxu
hələ də açılmamış qalır. Bu hesabatda biz qətllərin mediada işıqlandırılmasını,
istintaq və məhkəmə proseslərini, eləcə də diqqətimizi çəkən digər detalları təqdim
edirik.

Bu qətllər sadəcə statistika deyil; onun arxasında öz kimlikləri, hekayələri və
gələcəyə dair böyük arzuları olan gənc insanların faciəli taleləri dayanır. Onlar
ölkənin müxtəlif bölgələrindən gələn, çox vaxt çətin şəraitdə böyüyən, ailələrinə,
dostlarına və icmalarına sevgi bəxş edən insanlardı. Bu hesabatla biz həm onların
xatirəsini yaşatmağa, həm də cəmiyyətə, hüquq sisteminə və mediaya güzgü
tutmağa çalışırıq.

Qətllər və hücumlar rəqəmlərlə

Gender fəalları tərəfindən sosial mediada və xəbər saytlarında paylaşılan
məlumatlara əsasən, 2013-cü ildən 2023-cü ilə qədər ən azı 12 kuir vətəndaş qətlə
yetirilib. Medianın LGBTİQ+lara qarşı olan zorakılıq və cinayətləri korrekt formada
işıqlandırmadığını nəzərə alaraq, bu rəqəmlərin daha çox olduğunu güman etmək
yersiz olmaz.

Qətlə yetirilmiş vətəndaşların gender kimlikləri media və ya aktivistlər tərəfindən
aşağıdakı kimi qeydə alınıb:

● Yeddi trans qadın
● Dörd gey
● Bir lezbiyan

LGBTİQ+a qarşı törədilən bu cinayətlərin əksəriyyəti bıçaqla həyata keçirilib, birində
isə qadının cəsədi yandırılıb. Əldə etdiyimiz məlumatlar əsasında qətli törədən
şəxsləri aşağıdakı kimi qruplaşdırdıq:

● Bir trans qadın sevgilisi tərəfindən
● İki gey kişi qohumu tərəfindən
● Bir lezbiyan qadın bacısı tərəfindən
● Dörd trans qadın və bir gey kişi müştəriləri tərəfindən qətlə yetirilib.

Digər qətlləri kimin törətdiyi məlum deyil. Bütün qətllər Bakıda baş verib və
öldürülənlər 26-28 yaş aralığında olublar.

2013-2023-cü illər arasında LGBTİQ+a qarşı ən azı 15 bıçaq və digər kəsici alətlərlə
hücum qeydə alınıb. Bu hücumlar zamanı iki nəfər ağır yaralanaraq ölümcül
vəziyyətə salınıb.

Bu hücumlara məruz qalanlar:

● Yeddi trans qadın
● Bir trans kişi
● Dörd gey
● Üç digər (Onların gender mənsubiyyəti konkret qeyd olunmayıb və mediada

“cinsi azlıq” kimi təsvir ediliblər).

Qeyd edilən 15 hadisədən yalnız biri Xaçmazda baş verib, qalanları paytaxt Bakıda
qeydə alınıb.

Hadisələrin səbəbkarları:

● 1-də ailə üzvü
● 1-də sevgili
● 4-də özünü müştəri kimi təqdim edən şəxs
● 9-da küçədə yad insanlar

Bir hadisənin səbəbkarı və sonu isə ümumiyyətlə bəlli deyil.

Bu 15 hadisənin detalları belədir:

● 8 nəfərə bıçaqla hücum edilib
● 2 nəfərə fiziki zorakılıq (yumruq və döymək)
● 5 nəfərə müxtəlif kəsici alətlərlə (vinçatan, şərabaçan, və şüşə butulka)

hücum olunub.

Media, istintaq və məhkəmələr

2013

İstintaqın hansı formada başa çatdığı məlum olmayan ilk hadisə elə 2013-cü ildə baş
verən 53 yaşlı Mətləb Nəmiyevin qətlidir. Media Sumqayıtda döyülərək bıçaqlanan
Mətləb Nəmiyevin ölüm xəbərini “Bakıda cinsi azlıq xüsusi amansızlıqda qətlə
yetirilib”, “Bakıda 53 yaşlı “mavi” öldürüldü” başlıqları ilə önə çıxarıb. Polis tərəfindən
cinayət işinin açılması və bu hadisəni törədən şəxslərin kimliyinin müəyyən edilməsi
ilə bağlı xəbərlərdə qeydlər olunsa da, bu hadisə sonradan heç bir media tərəfindən
işıqlandırılmayıb, ona görə də nəticə məlum deyil.

2014

2014-cü ildə bir neçə ay fərqlə həm Bakı və Xaçmazda LGBTİQ+ sakinlər qətlə
yetirilib və hücuma məruz qalıb. Mətləb Nəmiyevin qətlindən fərqli olaraq, bu iki iş
media tərəfindən geniş formada işıqlandırılıb. İsmayıl Cəbrayılov verdiyi ilk ifadədə
əmisini gey olduğu üçün bıçaqladığını deyib. Məhkəmə işi hökumətyönlü media
orqanları olan Qafqazinfo.az və Publika.az tərəfindən işıqlandırılsa da, başlıqlarda
bıçaqlanan şəxsin cinsi kimliyi xüsusilə alçaldıcı tonda vurğulanıb, məsələn
“Xaçmazda “gey” əmisini bıçaqlayan gəncə hökm oxundu”, “Əmimi “mavi” olduğuna
görə vurdum”. 2015-ci ilin May ayında İsmayıl məhkəmənin qərarı ilə 18 il müddətinə
azadlıqdan məhrum edilib. Oxu.az saytı isə məhkəmənin qərarı ilə bağlı xəbəri
“Ucadan danışan qonşusunu öldürən və “mavi” əmisini ağır yaralayan Xaçmaz sakini
18 il cəza aldı” başlığı ilə təqdim edib.

Elə həmin ilin oktyabr ayında 20 yaşlı tələbə Günel Nuriyeva bacısı Pərvanə
tərəfindən qətlə yetirilib. İlkin ifadəsində Pərvanə böyük bacısını “Allahın tələbi ilə
öldürdüyünü” deyib. O, bildirib ki, gecə saatlarında yuxuda ikən ona vəhy gəlib və
“bacını öldür, vaxtı yetişib” deyilib. Daha sonra bacısını öldürmə səbəbi kimi isə onun
cinsi oriyentasiyasından şübhələnməsi kimi göstərib.

Bu xəbərin hazırlanmasında da Qafqazinfo.az yenə də, “cinsi azlıq” ifadəsindən
istifadə edib, xəbəri “Bakıda tələbə qızın başını bacısı kəsibmiş- - "Cinsi azlıqları evə
gətirirdi" başlığı ilə təqdim edib. Azvision.az saytı isə Günelin oxuduğu akademiyaya
zəng vuraraq onun cinsi kimliyini dəqiqləşdirməkdən də çəkinməyərək bu xəbəri
“Başı kəsilən qız lezbiyan deyildi - AÇIQLAMA” başlığı ilə təqdim edib. Məhkəmə
Nuriyevanın 1 saylı Respublika Psixiatriya Xəstəxanasında məcburi müalicəsinə
qərar versə də, onun qohumlarının müraciətindən sonra bu qərar “ambulatoriya
müşahidəsi və psixiatr müalicəsinə” keçirilib və o, azadlığa çıxıb. Daha sonra

prokurorluq işi yenidən məhkəməyə qaytarıb. P. Nuriyeva Cinayət Məcəlləsinin
120.1-ci (qəsdən adamöldürmə, yəni digər şəxsi qəsdən həyatdan məhrum etmə)
maddəsi ilə ittiham olunub. Bu maddəyə əsasən onu doqquz ildən on dörd ilədək
müddətə azadlıqdan məhrum etmə cəzası gözləyirdi. Məhkəmə Nuriyeva barəsində
məcburi xarakterli tibbi tədbirlərin tətbiq edilməsi ilə bağlı qərar çıxarıb. O, müalicə
edilməsi üçün Səhiyyə Nazirliyinin 1 saylı Respublika Psixiatriya Xəstəxanasına
göndərilib. Lakin ailənin yenidən məhkəməyə müraciətindən sonra isə Pərvanə 4 il
sonra - 2018-ci ildə azadlığa çıxıb.

2015

2015-ci ilinin ilk 6-ayı LGBTİQ+lar üçün qətllərlə yadda qalıb. Həmin ilin fevral ayında
28 yaşlı Bəxtiyar Əliyev kirayə yaşadığı evdə bıçaqla öldürülüb. Qətl və həbslə bağlı
dərc edilən xəbərlərdə “cinsi azlıq”, “homoseksual” və “transseksual” ifadələri
sərlövhəyə çıxarılıb. Xəbərlərdə sensasiya tonu daha çox hakimdir, nəinki gender
əsaslı cinayətin mahiyyəti. Məsələn, Qafqazinfo “Cinsi azlığı öldürən şəxs həbs
edilib” başlığı ilə xəbəri təqdim edib, Lent.az saytı isə “Bakıda amansızlıqla öldürülən
transseksualla bağlı YENİ MƏLUMAT” başlığından istifadə edib, qətl edilən şəxsi
gah transseksual, gah homoseksual adlandırıb.
Axar.az saytı isə martın ilk həftəsi baş verən bıçaqlanma və qətl hadisələrinə həsr
etdikləri yazını “Martın ilk həftəsi: mavinin qətli, şairin… - Foto” başlığı ilə dərc
edərək Əliyevin cinsi kimliyini diskriminativ bir ifadə ilə vurğulayıb.
Daxili İşlər Nazirliyi bu işlə bağlı Nicat Məlikov adlı şəxsin həbs edildiyini elan etsə
də, məhkəmə işi media diqqətindən tamamilə kənarda qalıb. Bu barədə yazılan ilk
həbs xəbərində Məlikovun bu qətli Əliyevin onu söyməsinə görə törətməsi qeyd
olunub. Məlikovun adı mediada bir də 2016-cı ildə hallanıb. O, 2016-cı ildə
Azərbaycan və Ermənistan arasında olan Aprel döyüşləri zamanı müharibəyə
qatılmaq üçün Prezidentə müraciət edib.

Bu hadisədən bir ay sonra Bakıda 28 yaşlı trans qadın boğularaq daha sonra
bıçaqlanıb və nəticədə həyatını itirib. Təəssüf ki, bu hadisənin təfərrüatlarını əldə
edə bilmədik, çünki kazus tamamilə media diqqətindən kənarda qalıb.

Həmin ilin iyun ayında baş verən hadisə isə mediada böyük səs-küyə səbəb olub.

Səbail rayonu Axundov bağının yaxınlığında yerləşən mənzildə 27 yaşlı trans qadın
Ayla Dəmirova keçmiş sevgilisi tərəfindən bıçaqlanaraq qətlə yetirilib. Digər
LGBTİQ+ qətllərindən fərqli olaraq, Dəmirova keysinin daha çox işıqlandırılmasına
səbəb artıq bir ay öncə onun mətbuatın gündəminə başqa mövzu ilə gəlməsi olub.
Avtomobil qəzası törədən Dəmirovanın şəxsiyyət vəsiqəsi mediaya sızdırılıb, bu
yolla da onun gender adaptasiya əməliyyatı keçirmiş olduğu, bununla da şəxsiyyət
vəsiqəsini yeniləməsi məlum olub. Dəmirovanın qətlinin mediada işıqlandırılması

zamanı jurnalistlər olduqca transfob bir dil istifadə edib. Mətbuatda çıxmış “cinsini
dəyişdirmək”, “qadına çevrilmək” kimi transfob ifadələr, eləcə də hər yerdə Aylanı
təqdim edərkən “deadnaming” istifadə edilməsi həm medianın sensasiya dalınca
qaçmaq cəhdi və bununla da transfob siyasətini göstərir, həmçinin trans subyektlərin
hüquqlarına dair fundamental biliklərinin olmamasının xəbərçisidir.

Dəmirovanı qətlə yetirən keçmiş sevgilisi onu qısqanclıq zəminingə qətlə yetirdiyini
bildirib, bu xəbəri məsələn, Modern.az saytı “Bakıda öldürülən transseksualın qatili
danışdı: “Onu xəyanət etdiyinə görə öldürdüm” başlığı ilə dərc edib. Məhkəmənin
başlanmasını xəbər kimi dərc edən Qafqazinfo.az saytı yenidən başlıqda
Dəmirovanın transseksual olduğunu vurğulayaraq xəbərə onun keçmişinə aid foto və
şəxsiyyət vəsiqəsinin fotosunu da əlavə edərək paylaşıb. Məhkəmədə ifadə verən
Aylanın kirayə qaldığı evin sahibi onun qadın olmadığını deyib, bu cür transfob
ifadələr isə xüsusilə hökumətyönlü mətbuat üçün göydəndüşmə olub. 2016-cı ilin
may ayında Şahlar Əliyev 19 il müddətində azadlıqdan məhrum edilib.

2015-ci ilin sonlarına yaxın, noyabr ayında daha bir LGBTİQ+ın boğazı kəsilib və
həyatı son anda həyatı xilas oluna bilib. Bu xəbəri Qafqazinfo.az saytı “Bakıda gey
sevgilisinin başını kəsdi” başlığı ilə dərc edib və bunu törədən şəxsin polis tərəfindən
saxlanılması da qeyd edib. Yazının giriş hissəsində verilən “Bakıda sevgili olan cinsi
azlıqlar arasında mübabisə cinayətlə nəticələnib” cümləsindən sonra növbəti
paraqrafda yaralanan şəxsi təsvir etmək üçün “cinsi azlıq” kimi qeyri-məqbul
ifadədən istifadə olunub. Təəssüf ki, bu hadisə ilə bağlı daha sonra heç bir media
qurumunda məlumat dərc edilməyib.

2016

2016-cı il üzrə xəbərlərə düşən heç bir qətl hadisəsi baş verməyib. Lakin 16 yaşlı
Orxan Qasımov Tbilisi prospektində ayaq nahiyəsindən bıçaqlanıb. Oxu.az
tərəfindən Müsavat.com-a istinadən işıqlandırılan bu xəbər “Bakıda cinsi azlıq
nümayəndəsini bıçaqladılar” başlığı ilə verilib. Big.az saytı isə bu xəbəri “16 yaşlı
homoseksual bıçaqlandı - Bakıda” başlığı ilə təqdim edib. Qasımovu bıçaqlayan
şəxsin sonradan həbs olunub-olunmaması məlum deyil.

2017

2017-ci ildə də qeydə alınan bir qətl hadisəsi yoxdur. Lakin həmin il LGBTİQ+ üçün,
kuir hüquqları mübarizəsi üçün xüsusi olaraq tarixə keçib. Belə ki, 2017-ci ilin
sentyabrında Azərbaycan hökuməti LGBTİQ+lara qarşı xüsusi reyd keçirərək onları
psixoloji və fiziki təzyiqlərə məruz qoyub. Həmin zaman 83 nəfərə yaxın LGBTİQ+
saxlanılıb və onların əksəriyyətinə 30 günə qədər inzibatı həbs cəzası verilib.

2018

2018-ci il dəhşətli bir qətl hadisəsi ilə başlayıb. 21 yaşlı Etibar Əliyevin öz atasını
digər iki nəfərlə əlbir olaraq öldürüb, cəsədi evlə birlikdə yandırıb. Qətl törədiləndən
sonra prokurorluğa verdiyi ilkin ifadədə Əliyev bildirib ki, buna səbəb atası İbrahim
Əliyevin homoseksual olmasıdır. Bu xəbər də Azərbaycan mediası üçün qalmaqal
xarakterli hadisə olmaqdan o yana keçməyib. Məsələn, Baku.ws saytı bu xəbəri
“Bakıda oğul atasını homoseksual olduğu üçün yandırdı — ŞOK TƏFƏRRÜATLAR”
başlığı ilə təqdim edib. Sputnik.az saytı isə bu xəbəri “Bakıda oğul atasını cinsi
oriyentasiyasına görə öldürüb - Müdhiş ssenari” başlığı ilə sensasiya yaratmağa
çalışıb. Lakin məhkəmədə oğul və qətldə iştirakı olan digər şəxs ilk ifadənin əksi olan
səbəblər göstərməyə başlayıblar, yəni İbrahim Əliyevin cinsi oriyentasiyasına görə
qətlə yetirilməsi sual altına düşsə də, media yenidən onu “homoseksual” kimi təsvir
etməyə davam edib.
Məhkəmənin qərarı ilə qətli törədən 3 şəxsə birlikdə 54 il həbs cəzası alıb.

Həmin il Report.az informasiya agentliyi Mayın 4-ü “Bakıda cinsi azlıq nümayəndəsi
bıçaqlanıb” başlığı ilə xəbər dərc edərək 24 yaşlı Şükran Qurbanovun boğazından
bıçaqlanması xəbərini dərc edib. Baku.ws saytı isə başlıq olaraq “Bakıda kuryoz
hadisə: Kişi ona əxlaqsız təklif edən homoseksualı bıçaqladı” başlığını seçib. Hər iki
dərc edilən xəbərdə qeyd edilən məlumata görə, hadisəyə səbəb Qurbanovun onu
bıçaqlayan şəxsə “əxlaqdan kənar təklif” etməsi olub. Faktla bağlı araşdırmanın
davam etməsi bildirilsə də, bundan sonra heç bir məlumat dərc edilməyib. Bir sözlə,
öz skandal gündəmlərinə alət etdikdən sonra heç bir media qurumu bu hadisəni
diqqət mərkəzində saxlamayıb deyə, təfərrüatlar barədə məlumat əldə edə bilmədik.

Qafqazinfo.az saytı hazırladığı məhkəmə işlərindən birində seks işçiliyi edən bir
trans qadının müştərisi tərəfindən Nizami rayonunda küçədə başına yumruq vururaq
yerə yıxdığı qeyd olunub. Nəticədə başı daşa dəyən qadın bir neçə gün sonra
xəstəxanada həyatını itirib. Bu qətli törədən şəxs isə 3 il müddətinə azadlıqdan
məhrum edilib. Trans qadının qətli 2018-ci ildə baş versə də, heç bir media
tərəfindən işıqlandırılmayıb. 2019-cu ildə davam edən məhkəmə prosesi də demək
olar ki, çox az sayt tərəfindən dərc olunub. Məsələn, Qafqazinfo bu xəbəri “İntim
əlaqədə olmaq istədiyi transı öldürənə hökm oxundu” başlığı ilə dərc edib. Oxu.az
saytı isə məhkəməni işıqlandırdığı xəbərdən sensasiya yaratmaq üçün “Tanış olduğu
qadının kişi çıxdığını görüb onu öldürdü - TƏFƏRRÜAT” başlığından istifadə edib,
beləliklə də “qadından kişiyə” kimi basmaqəlib transfob ifadəni yenidən tirajlayıb.

2019

2019-cu ilin iyun ayında Mərdəkanda yerləşən özəl çimərliklərin birində naməlum
şəxslər 5 nəfər trans qadına hücum edib. Onlardan birinə şüşə butulka ilə zərbə

endirilib. Müxtəlif bədən xəsarətləri alan trans qadınlar xəstəxanaya çatdırılıb. Faktla
bağlı araşdırmanın aparıldığı qeyd olunsa da, yekun nəticə bəlli deyil.

2020

2020-ci ilin iyun ayında seks işçisi kimi fəaliyyət göstərən 28 yaşlı trans qadın Aysu
Məmmədli öz evində 11 bıçaq zərbəsi ilə qətlə yetirilib. Bu xəbərin hökumətyönlü
media tərəfdən işıqlandırılması əvvəlki hadisələrdən fərqlənməyib. Məsələn, Oxu.az
saytı “Bakıda 100 manat pul istəyən transgenderi 11 bıçaq zərbəsi ilə öldürdülər”
başlığından istifadə edərək diqqəti Aysunun seks işçisi olmasına yönləndirib.
Publika.az saytı da bənzər sensasion başlıq dalınca qaçıb: “50 manat verib əlaqəyə
girdi, trans olduğunu bildikdə isə... - Bakıdakı QƏTLİN ŞOK TƏFƏRRÜATI”.
Məhkəmədən ətraflı reportaj təqdim olunsa da, yazının ümumi tonu və ifadələri
olduqca transfobdur. Ümumilikdə isə yazıda ən azı 3 dəfə “cinsi azlıq” ifadəsindən
istifadə edilib. Baku.ws və Lent.az saytı da demək olar ki, digər xəbərlərdəki kimi
məhkəmə işini skandal yaradan “Fahişə kimi evinə gətirdiyi kişi çıxdı: 10 bıçaq
zərbəsi... - Bakıda ŞOK CİNAYƏT” başlığı ilə dərc edib. LGBTİQ+ hüquqları üzrə
aktivistlər Aysunun məhkəmələrində iştirak edib istintaq barədə məlumat almağa
çalışsalar da, onların bu cəhdləri uğursuz olub. Bir sözlə, məhkəmə Aysunun
yaxınlarına qapalı şəkildə keçirilib - bu iş yalnız hökumətyönlü media tərəfindən bir
tərəfli işıqlandırılıb. Qətli törədən Kənan Abdurahmanov 10 il 6 ay müddətinə
azadlıqdan məhrum edilib.

Aysunun qətlə yetirilməsindən bir gün sonra Bakıda daha bir trans qadına bıçaqla
hücum edilib və o, boyun və çiyin nahiyəsindən yaralanıb. Qadın özünü son anda
maşından ataraq xilas ola bilib. Mikroskop Medianın yazdığı xəbərdə bu hadisəni
törədən şəxsin saxlanılması qeyd edilib. Lakin ümumilikdə qətli törədən şəxsin kimliyi
və nə qədər cəza alması barədə mətbuatda heç bir məlumat çıxmayıb.

İyul ayında Səbail rayonunda daha bir trans qadın hücuma məruz qalıb. Müxtəlif
nahiyələrdən çoxsayı bıçaq zərbələri alan Aysu Respublika Klinik Xəstəxanasına
çatdırılıb. “Mikroskop Media”ya müsahibəsində Aysunun rəfiqəsi Mələk hadisənin
evlərinə gələn müştəri tərəfindən törədildiyini deyib. Aysuya hücum edən Hikmət
Fərəcov hadisədən bir gün sonra saxlanıldıqdan sonra məlum olub ki, o, Hacıqabul
rayonunda Aysudan əvvəl Gülxara Qubadlı adlı seks işçisini qətlə yetirib.
Məhkəmədə verdiyi ifadədə bildirib ki, o, “əxlaqsız qadınları” öldürmək və “cəmiyyəti
onlardan təmizləmək” fikrinə düşüb, ona görə də Bakıya gələrək Aysu ilə görüş təşkil
edib və yataq otağında ona bıçaqla hücum edib. Bu xəbəri hazırlayan APA
informasiya agentliyi Fərəcovun ifadəsindən sırf bu hissəyə fokuslanaraq “Fahişəni
öldürüb, “trans”ı bıçaqlayan: “Məqsədim cəmiyyəti onlardan təmizləmək idi” - ŞOK
İFADƏLƏR” başlığı ilə xəbəri dərc edib. Digər hökumətyönlü media üçün də bu
xəbər transfob klikbeyt üçün fürsət olub.

2021-ci ilin İyul ayında Fərəcov Bakı Ağır Cinayətlər Məhkəməsinin hökmü ilə 19 il
müddətinə azadlıqdan məhrum edilib.

2021

2021-ci ildə isə LGBTİQ+lara qarşı törədilən homofob hücumların sayı digər illərə
nisbətən daha çox olub. Məsələn, may-iyun ayları hadisələrin sayı ilə xüsusilə yadda
qalıb. Bu hücumlar onlayn LGBTİQ+ platforması “Minority Azərbaycan” tərəfindən
daha çox işıqlandırılıb.

Mayın 30-da şəhərin mərkəzində Herman adlı trans kişi musiqi dinlədiyi zaman
qəfildən naməlum şəxsin hücumuna məruz qalıb. Naməlum şəxs onun sol tərəfindən
yumruq vuraraq təhqir etməyə başlayıb. Herman məsələ ilə bağlı hüquq mühafizə
orqanlarına müraciət etməyi düşündüyünü bildirib. Hadisə barədə sonra heç bir
məlumat dərc olunmayıb.

31 May tarixində adının açıqlanmasını istəməyən LGBTİQ+ iki nəfər tərəfindən şifahi
qısnamaya məruz qaldığını və daha sonra şərabaçanla qoluna zərbə endirilməsini
deyib. Verdiyi qısa müsahibədə şəxs psixoloji sarsıntı keçirdiyini qeyd edərək qısa
zamanda hüquq-mühafizə orqanlarına müraciət etməyi düşündüyünü deyib. Hadisə
barədə bundan sonra heç bir məlumat dərc edilmədiyi bununla bağlı tədbir
görülüb-görülməməsi məlum deyil.

İyunun 2-də Bakıda “Şamaxinka” adlanan ərazidə LGBTİQ+a qarşı hücum olub. Bu
xəbər də “Minority Azərbaycan” platforması tərəfindən işıqlandırılıb, zərərçəkən
onlara bu barədə özü məlumat verib. Bildirib ki, onu təqib edən naməlum şəxs ondan
“kişi kimi olmağı”, “burcutmamağı” tələb edib. Mübahisə nəticəsində həmin şəxs ona
kəsici alətlə hücum edərək qolunu cızıb və sonra hadisə yerindən qaçıb.

Bəzi hücumlar media qurumlarında xəbər olaraq yer almasa da, LGBTİQ+ hüquqları
aktivistləri tərəfindən sosial media hesablarında işıqlandırılıb. Məsələn, Lili Nəzərov
iyunun 1-də şəxsi Facebook səhifəsində bir həftə ərzində olan hadisələri ardıcıllıqla
qeyd edib:

İyunun 8-i gecə saatlarında Bakıda daha bir trans qadın hücuma məruz qalıb. Seks
işçiliyi edən trans qadın otel otağında müştərisi tərəfindən döyülüb. “Minority
Azərbaycan” platforması tərəfindən dərc edilən xəbərdə Vüqar Əliyev adlı şəxsin
polis tərəfindən saxlanılması qeyd olunub. Bir neçə gün sonra isə zərərçəkən və
rəfiqələri polis tərəfindən kirayə qaldıqları evdən zorla çıxarılıb.

Bu hadisələr demək olar ki, çox az sayda media qurumu, məsələn, Mikroskop Media
tərəfindən işıqlandırılıb. Hökumətyönlü media isə ümumiyyətlə bu mövzudan
kənarda dayanıb. İyulun 6-ı ILGA-Avropa və digər beynəlxalq təşkilatlar birləşərək
Azərbaycanı bu hücumları araşdırmağa çağırıb. Çağırışda qeyd olunub ki, bu
hücumlarla bağlı hüquq mühafizə orqanlarına müraciət edilsə də, heç bir tədbir
görülməyib.

2021-ci ilin İyul ayında isə “Instagram” fenomeni Sevinc Hüseynova öz səhifəsində
LGBTİQ+lara qarşı nifrət və düşmənçilik çağırışlı videolar dərc etməyə başlayıb və
bundan sonra hücumların sayı artmağa başlayıb.

Gender Resurs Mərkəzinin dərc etdiyi qısa icmalda qeyd olunub ki, İyulun 16-ı
Xırdalan qəsəbəsində 3 şəxs yaşadıqları evdə gender mənsubiyyətlərinə görə
hücuma məruz qalıblar və onlardan biri 3 bıçaq zərbəsi ilə yaralanıb. Avqust ayında
bu dəfə qəsəbənin Heydər Əliyev prospektində 4 LGBTİQ+ hücuma məruz qalıb,
aralarındakı şəxslərdən biri xəsarət alaraq xəstəxanaya çatdırılıb. Bu hadisələr də
digərləri kimi media tərəfindən işıqlandırılmayıb.

23 avqust tarixində növbəti dəhşətli qətl hadisəsi mediaya çıxıb. Belə ki, Qaradağ
rayonunun Puta qəsəbəsində əli bağlı formada yandırılmış bir cəsəd tapılıb.
Sonradan bu cəsədin Sevinc Hüseynova tərəfindən hədəf göstərilən 27 yaşlı trans
qadın Nuraya aid olduğu təsdiqlənib.

Bu hadisə medianın diqqətini geniş şəkildə cəlb edib, lakin qərəzli formada. Məsələn,
LGBTİQ+larla bağlı xəbərlərdə hər zaman qərəzli başlıq və yazı forması seçən
Qafqazinfo.az saytı “Yandırılaraq öldürülən şəxs cinsi azlıq nümayəndəsi imiş”
başlığl ilə dərc edib. Teleqraf xəbər saytı Nurayı onu qətlə yetirlən Mirşahid
Mehdiyevin dostu olaraq təqdim edib: “Bakıda cinsi azlıq dostunu öldürən şəxsə
hökm oxundu”. 2022-ci ildə qətli törədən Mehdiyev 9 il müddətinə azadlıqdan
məhrum edilib. Milli.az saytı bu məhkəmə işini Aysu Məmmədlidəki kimi transfob
üslubda işıqlandıraraq, Nurayın keçmişinə məxsus şəkilləri xəbərdə yerləşdirib,
qalmaqal effekti yaratmağa çalışıb.

Həmin ilin noyabr ayında da daha bir trans qadına hücum olub. Partnyoru ilə birlikdə
yolda gedərkən iki oğlan onlara yaxınlaşaraq birinci siqaret istəyib daha sonra isə
hədələməyə başlayıb. Oğlanlardan biri əlində kəsici alətlə onlara yaxınlaşmağa

başlayıb. Lakin uzaqdan avtomobil gəldiyini görən trans qadın qışqıraraq kömək
çağırmaya başlayıb və bu zaman hər iki şəxs hadisə yerindən uzaqlaşıb. Minority
Azərbaycan platformasına əsasən, trans qadın təhlükəsizlik və anonimliyinin
qorunması ilə əlaqədar narahat keçirdiyi üçün polis orqanlarına şikayət etməkdən
çəkinib. O həmçinin qeyd edib ki, şəxslərdən biri həmin ilin avqust ayında da Nazirlər
Kabineti bağının ərazisində sataşıb.

2022

2022-ci ilin fevral ayında isə tanınmış LGBTİQ+ hüquqları fəalı və jurnalist Əvəz
Hafizli əmisi oğlu Əmrulla Güləliyev tərəfindən bıçaqla qətlə yetirilib. Hafizlinin qətli
və bununla bağlı məhkəmə prosesi hökumətyönlü media qurumları tərəfindən
xüsusilə detallı işıqlandırılıb. Lakin əksinə olaraq LGBTİQ+ fəalının dostları və digər
icma üzvləri məhkəməyə buraxılmayıb. Məhkəməni işıqlandıran Trend İnformasiya
Agentliyi Güləliyevin ifadəsindən “Nəslimizin adını batırdığı üçün öldürdüm - Bloger
Əvəz Hafizinin qatili” çıxararaq, bu qətl hadisəsini legitimləşdirməyə çalışıb.
Lent.az saytı Əvəz Hafizlinin qətlinə dair istintaq materiallarını əldə edərək “Əvəz
Hafizlinin qətlində BİLMƏDİKLƏRİNİZ: anası və qardaşı nələr dedi? - DETALLAR”
başlığı ilə yazı dərc edib. Məhkəmədə anası Güləliyevə ağır cəza verilməsini istəsə
də, Hafizlinin qardaşı onu bağışladığını bildirib. Baku.TV də bu hadisə ilə bağlı video
reportaj hazırlayıb, 2 dəqiqə 24 saniyəlik videoda ancaq qətli törədən Əmrulla
Güləliyevin ifadəsinə yer verilib və Hafizli “cinsi azlıq” nümayəndəsi kimi təqdim
edilib.

Məhkəmə Əmrulla Güləliyev 9 il 6 ay müddətinə azadlıqdan məhrum edib. Məhkəmə
önünə toplaşan ictimai fəallar hökmdən narazı olduqlarını bildiriblər. Onlar Əvəz
Hafizlinin qətlinin nifrət cinayəti olduğunu və məhkəmənin bunu nəzərə almadığını
qeyd ediblər.

Sentyabr ayında “Minority Azərbaycan” və Nəfəs LGBTİQ+ Alyansı Bakıda
Nərimanov parkı ərazisində bir trans qadının 11 bıçaq zərbəsi ilə öldürülməsi barədə
məlumat yayıb. Trans qadının qohumları Nərimanov rayon polis bölməsinə müraciət
etsələr də, polis onlara qadının öldürülmədiyini, 39 və ya 18-ci polis bölməsinin onu
10 sutka inzibati qaydada həbs etdiyini bildiriblər. Lakin qohumlar həmin polis
bölmələrinə axtarış üçün getdikdə isə polislər qadının burada olmadığını deyiblər.
Onun rəfiqələri isə qadının anasına 11 bıçaq zərbəsi ilə qətlə yetirildiyini deyiblər.
Hadisə ilə bağlı daha sonra heç bir məlumat dərc edilməyib.

2023

2023-cü iyun ayında bu dəfə zorakılıq qurbanı Xocahəsən qəsəbəsində yaşayan
Okuş adı ilə tanınan şəxs olub. Seks işçisi kimi fəaliyyət göstərən Okuşun yaşadığı

evə özünü müştəri kimi təqdim edən şəxs daxil olub və ona vinçatan ilə xəsarət
yetirib. Ona edilən hücum yuxarıda qeyd olunan bir çox hadisə kimi çox az sayda
platforma tərəfindən işıqlandırılıb.

İyun ayında həmçinin 26 yaşlı trans qadın Hülya Sadıqova işgəncə ilə qətlə yetirilib.
Onun cəsədini qətldən 2-3 gün sonra tapa biliblər. Sadıqovanın qətli yalnız LGBTİQ+
platformaları tərəfindən işıqlandırılıb. Qətlin detalları barədə mətbuatda və ya kuir
təşkilatlarda məlumat yayılmayıb.

Hülyanın qətlindən sonra sentyabr ayında daha bir trans qadın Aysel öldürülüb. Seks
işçisi kimi işləyən Aysel evinə gələn müştəri qismində gələn şəxs tərəfindən qətlə
yetirilib. Onun da qətli digər qətllər kimi mediada işıqlandırılmayıb. Bu hadisənin də
detalları məlum deyil.

Qətllərin motivləri və bəhanələr

Mediadan toplanan ifadələr və məhkəmə sənədləri göstərir ki, LGBTİQ+
vətəndaşların qətlə yetirilməsində və ya bıçaqlanmasında ən çox üç əsas bəhanə
istifadə olunub:

1. LGBTİQ+ olmağı biabırçılıq və cəmiyyət üçün zərərli məfhum kimi görmək. Bu
bəhanəni həm şəxsi tanışlar, ailə üzvləri, həm də yad şəxslərin törətdiyi
cinayətlərdə eşitmək olar.

2. Namus cinayəti. Burada əsasən cinayəti törədənlər ailə üzvləri və ya
qohumlar olur. Birinci və ikinci bəhanələr çox vaxt birlikdə də özünü büruzə
verə bilir.

3. Münasibət qurduğu şəxsin cinsi oriyentasiya və ya gender kimliyindən
xəbərsiz olub, sonradan bu barədə öyrənmək. Xüsusilə trans qadınlara qarşı
qətllərdə, qatillər çox vaxt öldürdükləri qadının trans olduğunu əvvəlcədən
bilmədiklərini iddia edirlər, lakin araşdırmalar göstərir ki, bu arqument əslində
özlərini təmizə çıxarmaq məqsədi daşıyır.

Birinci və ikinci qrupa daxil olan hadisələr - yəni LGBTİQ+ olmağı biabırçılıq və
cəmiyyət üçün zərərli məfhum kimi, cəmiyyəti onlardan təmizləməyi öz vəzifəsi
saymaq olduqca geniş yayılıb. Qətli törədənlər bu vasitə ilə böyük amala xidmət
etdiklərini vurğulayır, bununla da məhkəmədən ədalət umduqlarını göstərirlər.

Məsələn, 2014-cü ildə əmisini homoseksual olduğuna görə bıçaqlayan İsmayıl
Cəbrayılov məhkəmə ifadəsində deyib: “belə insanlar cəmiyyət üçün virusdur,
mikrobdur”. O, əlavə edib ki, nəsillərinin “adına vurulan ləkəni” təmizləmək üçün
əmisi kimi insanları yalnız öldürməklə dayandırmaq olar.

2020-ci ilin iyul ayında bıçaqladığı Aysunun evinə müştəri kimi gələn Hikmət Fərəcov
məhkəməsində bildirib ki, məqsədi “cəmiyyəti onlardan təmizləmək” idi.

2022-ci ildə əmisi oğlu tərəfindən qətlə yetirilən Əvəz Hafizlinin işi də bu
kateqoriyaya aiddir. Məhkəmədə Əmrulla Güləliyev Əvəzin LGBTİQ+ olduğunu
“əxlaqsızlıq” kimi dəyərləndirib və ona dəfələrlə “bu yoldan qayıtmasını” tələb etdiyini
deyib. Güləliyev bildirib ki, Əvəz nəslin adını batırdığı üçün onu öldürüb.

2014-cü ildə Günel Nuriyevanı qətlə yetirən bacısı Pərvanə Nuriyeva da bunu
Günelin lezbiyan olmasına görə törətdiyini iddia edib. İfadəsində Pərvanə bildirib ki,
Günel evə qızlar gətirib və o, bacısını bu əməllərə son qoyması üçün xəbərdar edib.
Sonra isə bacısının başını balta ilə kəsərək onu öldürüb.

Üçüncü kateqoriyadakı gender kimliyini sonradan öyrənmək bəhanəsi də
məhkəmələrdə tez-tez eşidilir.

Məsələn, 2015-ci ildə Şahlar Əliyev məhkəmə prosesində Ayla Dəmirovanın qətlinə
səbəb kimi onun əslində kişi olduğunu göstərib.

"Ayla ilə tanış olduqdan sonra onunla görüşməyə getdim. Görüşə görə ona pul
verəcəkdim. O, görüş zamanı mənə dedi ki, "qadın deyiləm, kişiyəm". Mən onunla
razılaşmadım və evdən çıxmaq istədim. Ayla mənə "vaxtımı aparmısan pulumu ver"
dedi. Evdə ondan başqa şəxslər də var idi. Dava düşdü, stolu və stulları mənim
üzərimə atdılar. Mən də cinayət törətdim".

Bu şablon cümlələri demək olar ki, LGBTİQ+ları qətlə yetirən bir çox şəxslər istifadə
edir.

Lakin sonrakı proseslərdə məlum olub ki, həqiqət heç də deyildiyi kimi deyil. Şahlar
Əliyev əslində Ayla ilə uzun müddət sevgili olub. Sadəcə qətli törədən şəxs özünü
təmizə çıxarmaq və cəmiyyətin transfob normalarına sığınaraq qətlini legitim
göstərmək üçün “əslində kişi olduğunu bilmirdim” arqumentini göstərməsini sübut
edir.

2018-ci ildə seks işçiliyi ilə məşğul olan trans qadının da qətlilə bağlı eyni bəhanə
səsləndirilib:

“R.Şıxəliyev toy məclisindən çıxıb evə gedən zaman küçədə cinsi azlığın
nümayəndəsi olmuş R.B-la (ad, soy ad şərti) tanış olub. Daha sonra R.Şıxəliyev
həmin şəxsi qadın bilib, cinsi əlaqədə olmaq üçün 50 manat pul verib. R.B isə qadın
olmadığını ona deyəndən sonra R.Şıxəliyev verdiyi 50 manat pulu geri istəyib. Bu
zaman hər iki şəxs arasında mübahisə yaranıb. R.Şıxəliyev qadına yumruq vurub.
Xəstəxanaya çatdırılan cinsi azlıq nümayəndəsi bir müddətdən sonra orada
dünyasını dəyişib”.

2020-ci ildə qətlə yetirilmiş Aysu Məmmədlinin keysinə baxaq. Qətli törədən Kənan
Abdurrahmanovun məhkəmə ifadəsinə görə, o, Aysunu kirayə yaşadığı mənzilə
aparıb, daha sonra orada onun trans olduğunu öyrənib.

“Bunu bilən və məyus olan kişi (Kənan) onunla vaxt keçirmək fikrindən əl çəkib və 30
manat verib. Ancaq bu məbləğ seks işçisini təmin etməyib və o, müştəridən 100
manat tələb edib. Lakin K.Əbdürrəhmanov transgenderin tələbini yerinə yetirməkdən
imtina edib. Bu zaman o, bıçaq çıxararaq kişini qolundan yaralayıb. Bundan
əsəbiləşən K.Əbdürrəhmanov təcavüzkarın əlindən soyuq silahı alıb, ona 11 zərbə
endirib, nəticədə o, yerindəcə ölüb”.

Əksər cinayət işlərində olduğu kimi, burada da qətlin hansı səbəbdən baş verməsini
aydınlaşdırmaq mümkün deyil. Lakin qətlindən bir neçə ay əvvəl bloqer Ata
Abdullayev Aysunun videosunu çəkərək sosial mediada paylaşmışdı. Qətlə
yetirilməmişdən 2 gün əvvəl də Aysu öz saç ustasına, videodan sonra dayısının onu
ölümlə təhdid etdiyini deyib. Buna baxmayaraq, Aysunun dayısının bu məsələ ilə
bağlı istintaqa cəlb edilməsi ilə bağlı heç bir informasiya yoxdur.

2021-ci ildə Nuray adlı trans qadını yandıraraq qətlə yetirən Mirşahid Mehdiyevin
məhkəmə işində oxşar nüanslar ortaya çıxıb. O deyib ki, Nuray onun maşınına
minərkən onun trans olduğunu bilməyib. “McDonalds”a çatanda, maşından düşdüm,
ondan nə yemək istədiyini soruşdum. Qız kişi səsi ilə cavab verəndə, həmin şəxsin
cinsi azlıq nümayəndəsi olduğunu anladım və ondan maşından çıxmasını tələb
etdim. O, isə etiraz edərək, polisə şikayət edəcəyini, videogörüntünü yayacağını, ona
100 manat verməli və götürdüyü yerdə düşürməli olduğumu bildirdi”, Mehdiyev
məhkəmə ifadəsində bildirib.

Nuray qətlə yetirilməmişdən bir ay öncə gəlinlik geyinərək dostları ilə ad gününü
qeyd edib. İnstagram fenomeni Sevinc Hüseynova onun dostları ilə gəlinlikdə rəqs
etdiyi videonu paylaşaraq sərt şəkildə nifrət çağırışları edib. Bundan sonra da Nuray
Mehdiyev tərəfindən qətlə yetirilib.

Yekun

Bu icmalda 2013-2023-cü illər ərzində media və sosial şəbəkələrdə paylaşılan
xəbərləri - Azərbaycanda LGBTİQ+ vətəndaşlarına qarşı törədilmiş və mediada
ictimailəşdirilmiş qətl hadisələrini toplayaraq təhlil etmişik. Statistik göstəricilər, media
xəbərləri və məhkəmə prosesləri göstərir ki, bu cinayətlər cəmiyyətdə dərin kök
salmış homofobiyadan, transfobiyadan və nifrət dolu sosial normalardan və
LGBTİQ+ hüquqlarını əhatə edən effektiv heç bir hüquq müdafiə mexanizminin
olmamasından qaynaqlanır. Qətli törədənlər tərəfindən irəli sürülən bəhanələr –
LGBTİQ+ olmağı biabırçılıq və ya təhlükə kimi göstərmək – zorakılığın əsas motivləri
kimi çıxış edir.

Zorakılıqla üzləşənlərin çoxunun mediada təhqiramiz ifadələrlə və səhv genderlə
təqdim olunması, cinayətkarların və zərər verənlərin hüquqi heç bir öhdəliklə
qarşılaşmaması bu cinayətləri kimliklərindən təcrid olunmuş şəkildə işıqlandırılması
cəmiyyətin və medianın bu mövzuya yanaşmasında ciddi problemlərin olduğunu
göstərir.

Nəticə etibarilə, LGBTİQ+ vətəndaşlara qarşı törədilən bu cinayətlər yalnız fərdi
aktlar deyil, həm də köklü sosial və LGBTIQ+ hüquqlarını əhatə edən hüquqi
müdafiə mexanizmlərinin olmamasının nəticəsidir. Sosial mediada nifrət dolu
çağırışlar və homofob qınaqlar bu cür cinayətlərin törədilməsinə təkan verir. Xüsusən
də, bu qətllərin bəzilərində şəxslərin əvvəldən sosial mediada nifrət çağırışlarına
məruz qalması bu prosesin necə geniş miqyasda olduğunu göstərir. Cəmiyyətin,
medianın və hüquq sisteminin bu məsələlərə yanaşmasında ciddi işlər aparılmalı və
LGBTİQ+ vətəndaşların təhlükəsizliyinin təmin olunması üçün konkret addımlar
atılmalıdır. LGBTİQ+ vətəndaşlar yalnız bərabər hüquqlar çərçivəsində öz həyatlarını
təhlükəsiz və ləyaqətli bir şəkildə yaşaya bilərlər.

© QueeRadar Azərbaycan mediasında LGBTİQ+a qarşı ayrı-seçkiliyin müəyyən edilməsi,
ictimailəşdirilməsi və onunla mübarizə ilə bağlı yaradılmış bir təşəbbüsdür. Məqsəd kuirfob məzmunu
göstərmək, bu məzmunun arxivini yaratmaq və mətbuatda bu mövzunun işıqlandırılmasını və
müzakirəsini təkmilləşdirməkdir.

